
Resultadonan inisial di Produkto Interno Bruto di Kòrsou - 2016

Ekonomia di Kòrsou ta baha ku 1 porshento na 2016
E promé kálkulonan preliminar relashoná ku desaroyo ekonómiko di Kòrsou ta indiká un bahada den aktividatnan ekonómiko ku 1 porshento na 2016. E porsentahenan akí ta reflehá e desaroyo real, ku otro palabra, a koregí nan pa tene kuenta ku desaroyo di preis. Esaki ta sali na kla for di datonan ku a ser publiká awe dor di Ofisina Sentral di Statistik (CBS)

Ta kalkulá kresementu ekonómiko a base di e oumento di volúmen ku tabatin den e proseso di produkshon i a base di e desaroyo koyuntural. E datonan aki ta preliminar, ya ku no ta tur dato di tur ramo di negoshi ta disponibel ainda. E indikadónan ekonómiko ta statistiknan kual ta indiká e posishon aktual di ekonomia den un pais, esaki ta dependé di e área ekonómiko (manera p.e. industria, forsa laboral, komersio etc.).  

Delaster añanan Kòrsou konosé  un ekonomia stagná. Esaki ta nifiká un periodo ku tin un kresementu ekonómiko leve, di kual e desaroyo ekonómiko por ehèmpel ta banda di sero porshento. Na 2016 e desaroyo ekonómiko a baha ku 1 porshento den komparashon ku e kresementu di 0.3 porshento na 2015. E desaroyo aki ta ser 

influensia tambe dor di deflashon di 0 porshento na 2016. Esaki kiermen ku e promedio di nivel di preis a keda mes un kos na 2016. 

Desaroyo ekonómiko
Na 2016 e subida di e aktividatnan ekonómiko a tuma prinsipalmente lugá den e ramonan di: ‘Agrikultura, peskeria i mina’ (2.8%), ‘Kompanianan di Utilidat’ (3.9%), ‘Konstrukshon’ (2.9%), ‘Servisio Empresarial’ (0.2%), ‘Salubridat’ (1.1%) , ‘Intermediashon finansiero’ (2.6%), i ‘Gobièrnu’ (1.2%).

E balor agregá di agrikultura, peskeria i mina ta mustra un subida  di algu mas ku 2 porshento, kual ta mustra un bahada kompará ku e aña anterior (4.5%).

E ramo di utilidat ta mustra un subida di kasi 4 porshento na 2016. Den e ramo aki ta mustra un subida di e volúmen di aktividatnan di tantu awa komo elektrisidat. E komponente di preis di awa a baha ku 1 porshento. 

Den e ramo di konstrukshon por a mira un mehoransa. Esaki ta debí na drechamentu di infrastruktura di karetera, ampliashon di aeropuerto, konstrukshon di bibienda, i tambe konstrukshon di hospital nobo. 
Den e ramo di servisio empresarial, kual ta enserá aktividatnan di propiedat inmóbil, hür i otro aktividatnan empresarial, a desaroyo mas lento ku 0.2 porshento na 2016.  

Aktividatnan di servisionan finansiero a subi tambe mas ku  2 porshento. E indikadónan mas importante ta mustra un balor agregá real di tantu e bankonan lokal ku a subi komo esunnan di servisionan finansiero.

Na 2016 ta tin un subida den e sifranan preliminar di e balor agregá di aktividatnan di gobièrnu. E aporte na e desaroyo ekonómiko di gobièrnu tabata ménos den sifra real kompará ku na 2015.

Bahada di e aktividatnan ekonómiko na 2015 a tuma prinsipalmente lugá den e ramonan: ‘Industria’ (-5.5), ’Komersio’(-4.6%), ‘Hotèl i restorant’ (-4.2%), Transpòrt i Komunikashon’ (-6.9%), ‘Enseñansa’ (-6.0%), i “Otro servisionan i negoshinan partikular” (-3.7%).

Aktividatnan den e ramo di industria a baha dor di e bahada di e aktividatnan di refineria ku ta tin influensha riba henter e sektor i otro aktividatnan di produkshon di empresanan na 2016.

Aktividatnan den ramo di komersio a baha ku mas ku 4 porshento. Esaki ta okashoná dor di un bahada di importashon di produktonan i diferente aktividat komersial den empresanan na 2016.

E sektor di turismo ta pasa den tempunan difísil. Na 2016 riba tereno di hotèl i restorant tambe tabatin un bahada  kompará ku 2015.  Un bista general ta mustra un bahada den kantidat di turistanan ku ta pasa anochi for di e diferente regionnan ku eksepshon for di Europa kual a krese ku 2 porshento. E kantidat di turistanan for di Nort Amérika i Suramérika ku ta pasa anochi na Kòrsou a baha  respektivamente ku 8 i 25 porshento. Por menshoná tambe ku e kantidat di turistanan for di Venezuela a baha ku mas ku 30.000 kompará ku 2015. Den e region di Karibe e kantidat di turistanan ku ta pasa anochi na Kòrsou a baha ku 4 porshento na 2016. For di otro region esaki a mustra un bahada di 3 porshento. Total di turistanan ku ta pasa anochi i e kantidat total di bishitantenan a baha ku mas ku 6 porshento na 2016. Tabata tin un grado di okupashon di mas o ménos di 68 porshento. Tur e desaroyonan aki ta baha e balor agregá den a ramo di hotèl i restorant mas ku 4 porshento. 

Den ramo di transporte i komunikashon por konstatá u bahada di kasi 7 porshento den aktividatnan ekonómiko. Den transporte por nota ku sierto aktividatnan na haf i aeropuerto a indiká un bahada. E aktividatnan den haf a baha dor di bahada den barkunan ku a drenta haf i tambe ménos barku di krusero i pasahero krusero ku a bishita nos isla. Aktividatnan di transporte aéreo ta mustra un bahada den kantidat di pasahero i aterisahe, i alabes kantidat di karga aéreo a baha. Den komunikashon por konstatá un bahada di aktividatnan na 2016.     

Ekonomia mundial
Segun World Economic Outlook
 di Fondo Monetario Internashonal, na 2016 ekonomia mundial a krese ku 3,1 porshento. Den 2016 e desaroyo ekonómiko mundial a keda kasi pareu kompará ku aña 2015 (3,4%). 

E paisnan ku un ekonomia desaroyá ta mustra un subida promedio di 1,7 porshento na 2016. E kresementu ta influensha pa entre otro Merka (1,6%), Zona di Euro2 (1,7%), Reino Uni (1,8%), Canada (1,4%), i Hapon (0,5%).

Ekonomianan ku ta kresiendo i ku ta den desaroyo ta mustra en general un kresementu di 4,1 porshento na 2016, esaki ta un kresementu igual kompará ku 2015 (4,2%). Ekonomia di Asia a krese respektivamente ku 6,4 porshento. 
Na 2016 desaroyo ekonómiko di Suramérika a baha ku 2,7 porshento, miéntras ku Sentro Amérika a subi ku 3,8 porshento. Region di Karibe a krese ku 3,4 porshento na 2016. E desaroyo ekonómiko na Kòrsou ta kana atras na 2016 kompará ku e adelanto indiká pa ku e region di Karibe. 
� International Monetary Fund, 2017,World Economic Outlook: Gaining Momentum?. Washington, April 2017


2  Zona di Euro, ekonomia desaroyá: Alemania, Fransia, Italia, Spaña

